
Nafarroako etxegabetzei buruzko diagnostikoa

Etxegabetzeen problematikak, 
norbanako eta familia asko beren 
etxebizitzetatik kanporatzea ekartzen 
duen horrek, jada ez du 2008an 
leher egin zuen krisiaren osteko 
urteetan izan zuen adinako presentzia 
komunikabideetan. Alabaina, horrek 
esan nahi al du honezkero ez dagoela 
etxegabetzerik edo dauden horiek 
anekdotikoak direla? Egia esan, 
ez; etxegabetzeak berdin-berdin 
gertatzen dira. Botere Judizialaren 
Kontseilu Nagusiaren (BJKN) azken 
datuen arabera, 2021ean 41.359 
etxegabetze gauzatu ziren Espainiako 
Estatuan, eta 247 Nafarroan.

Sarrera

Datuen hutsuneak

E txegabetzeei buruz hainbat organo publikok ematen dituzten 
datuak aztertu aurretik, zenbait kontu argitzea komeni da. Gai 

honen dimentsioa ezagutzeko gehien erabiltzen diren datuak BJKNk 
2008tik hiru hilean behin argitaratzen dituenak dira, eta, batik bat, 
kaleratzeei (gaztelaniazko «lanzamientos») buruzko datuak; hau da, 
prozesu judizial baten ondorioz higiezin bat entregatu behar izatea, 
hipoteka edo alokairua ordaindu ezin izateagatik has daitekeena edo 
okupatzea bezalako beste arrazoi batzuengatik (horietatik gutxi bat-
zuk baino ez dira barne biltzen). Beraz, 2008. urtera arte ia ez dago 
fenomeno horri buruzko datu fidagarririk, eta kontuan hartu behar da, 
halaber, 2008 eta 2013 arteko datuek Jakinarazpen eta Enbargoen 
Zerbitzu Erkideek egindako kaleratzeak baino ez dituztela zenbatzen, 
eta udalerri guztietan ez daudenez, ez direla datu osatuak. 2013tik au-
rrerako datuetan udalerri guztietako datuak aintzat hartzen hasi ziren.

Horiez gain, Estatistikako Institutu Nazionalak (EIN) hipoteka-betea-
razpenei buruz 2014tik argitaratzen dituen datuak daude. Horiek jabe 
batek hipoteka-zorra ordaintzeko eskatzen duenean hasten diren 
prozedurei buruzkoak dira. Nabarmentzekoa da EINek, hipoteka-be-
tearazpenei dagokienez, BJKNk baino datu altuagoa ematen duela, 
iturri desberdinak erabiltzen dituztelako. Datu mota horiek dituzten 
arazoen beste adibideetako bat da hori. Kontuan izan behar da, gai-
nera, hipoteka betearazteko prozedura guztiek ez dutela zertan etxe-
gabetzea ekarri. EINek ez du kaleratzeei buruzko daturik ematen, eta, 
beraz, ondoriozta daiteke Botere Judizialaren Kontseilu Nagusiaren 
kaleratzeei buruzko datuak direla etxegabetzeen errealitatea hobe-
kien ezagutzeko aukera ematen digutenak.

Datuen hutsuneak

Gauzak horrela, komenigarria da arreta BJKNren hiru hilean behine-
ko datuek dituzten hutsuneetan eta akatsetan jartzea. Alde batetik, 
datu horiek ez dituzte etxebizitzak eta bestelako higiezinak –lokalak 
eta landa-finkak, esaterako– bereizten. Hau da, kaleratzeei buruzko 
zifrek mota guztietako higiezinen entregak barne hartzen dituzte. Be-
raz, pentsa liteke ohiko etxebizitzen etxegabetzeei buruzko benetako 
datuak estatistikek erakusten dituztenak baino «baxuagoak» direla, 
baina datu horiek dituzten beste hutsune batzuek egiazko datuen 
errealiatea bestelakoa dela adierazten dute. Hona hemen hutsune ho-
rietariko garrantzitsuenak:

 • Higiezin bat legez kontra okupatzearen ondoriozko etxegabet-
zeen kasuan, 5/2018 Legean, «etxegabetze espres» delakoak, 
azaltzen diren kasu zehatzak besterik ez dira kontuan hartzen. 
Beraz, legeak zehaztutako kasuetatik kanpo geratzen diren 
beste prozedura zibil batzuen edo usurpazioagatiko epaiketa 
penalen ondoriozko gainerako etxegabetze eta kaleratzeak ez 
dira zenbatzen. Horrenbestez, okupazioa, krisi-testuinguruetan 
bereziki proletalgoaren gero eta geruza gehiagorentzako etxe-
bizitza bat eskuratzeko bide bakarra dena, ikusezin geratzen da, 
eta horren kriminalizazioari bide ematen dio.

 • Etxegabetze estrajudizialak ez dira aintzat hartzen. Etxe-
gabetze horiek zerikusia dute, bide judizialetara jo gabe, 
etxebizitza batean bizi diren pertsonak etxebizitza uztera be-
hartzearekin, besteak beste, presio-bide izan daitezkeen ja-
zarpena eta hertsapena erabilita. Horren adibide dira, batetik, 
«desokupazio-enpresak» delakoak, eta, bestetik, normalean 
jabe txikiek erabiltzen dituzten beste praktika batzuk, hala 
nola, sarraila aldatzea edo alokatuta duten etxeko hornidurak 
moztea. Zoritxarrez, gaur egun ezinezkoa da fenomeno horri 
buruzko datu fidagarriak lortzea, baina aipatutako desokupa-
zio-enpresen gorakadak eta krisi ekonomikoaren larriagotzeak, 

klase ertain errentistari ere eragiten diona, etxegabetze-mota 
hori handitzen ari dela adierazten dute.

 • Ez dira etxegabetze ikusezinak edo isilpeko etxegabetzeak de-
ritzotenak kontuan hartzen. Izen horiekin deitzen zaie erren-
tamendu-kontratua iraungitzen delako, alokairuaren prezioa 
igotzen delako, etxeko gastuei aurre egin ezin izango zaiela 
aurreikusten delako edo etxebizitza egoera fisikoa txarrean da-
goelako pertsona batek bere etxebizitza ezinbestean utzi behar 
duenean. Gaur egun Nafarroan fenomeno horri buruzko daturik 
ez dagoen arren, Kataluniako hainbat erakundek Bartzelonako 
alokairu-merkatuaren eraginari buruz egindako ikerketa batek 
(Impactes socials del mercat de lloguer) ondorioztatzen du 
2014 eta 2019 urteen artean Bartzelonan eta haren metropo-
li-eremuan etxez aldatu ziren pertsonen % 45,8k etxegabetze 
ikusezin baten ondorioz egin behar izan zutela. Datu hori lagun-
garria izan daiteke fenomeno horrek izan dezakeen tamaina 
irudikatzeko.

Azaldutako guztiagatik, ondoriozta daiteke, alde batetik, Nafarroan 

Bartzelonan eta haren metro-
poli-eremuan etxez aldatu ziren 
pertsonen % 45,8k etxegabetze 
ikusezin baten ondorioz egin 
behar izan zutela.

2020tik 2021era bitartean, 
etxegabetzeek berriro egin 
zuten gora, % 12,3 hain zuzen, 
eta 2021ean 247 kaleratze izan 
ziren.

45,8 % 12,3 %

Datuen hutsuneak

2021ean exekutatutako 247 kaleratzeen datuaren atzean are handia-
goa den auzia ezkutatzen dela, urtero ehunka pertsona beren etxebi-
zitzetatik kanporatzen baitituzte. Bestalde, datuak hain opakuak eta 
zehaztasun gabeak izate hutsak erakunde publiko burgesen zabarke-
ria erakusten du, ez baitute gizarte-arazo horren benetako garrantzia 
ezagutzea errazten.

Pentsa liteke ohiko etxebizitzen 
etxegabetzeei buruzko benetako 
datuak estatistikek erakusten 
dituztenak baino «baxuagoak» direla, 
baina datu horiek dituzten beste 
hutsune batzuek egiazko datuen 
errealiatea bestelakoa dela adierazten 
dute. 

Datuen hutsuneak

Azken urteotako 
datuak

2 008 eta 2019 urteen artean, BJKNren datuetan oinarrituta, Ob-
servatori DESCen arabera, Espainiako Estatuan 684.385 etxega-

betze gauzatu dira, etxegabetze estrajudizialak eta ikusezinak aintzat 
hartu gabe, eta 2008tik 2013ra bitarteko urteetako datuetako lehen 
aipatutako hutsunea kontuan izanda. 2008tik 2012ra etxegabetzeak 
nabarmen hazi ziren, eta kopuru handiena 2012an izan zen; 70.257 
kaleratze, alegia. Ordutik, urtez urte exekutatutako kaleratzeen 
kopurua behera joan da orokorrean, oraindik ere datuak 2008koak 
baino altuagoak diren arren (2008an 27.251 kaleratze egon ziren; 
2021ean, aldiz, 41.359).

Nafarroaren kasuan, datu berberetatik abiatuta, 2008-2019 aldian 
4.266 kaleratze egon ziren: eguneko etxegabetze bat, gutxi gorabe-
hera. Azken urteei dagokienez, 2019tik 2020ra etxegabetzeak na-
barmen jaitsi dira: % 33,1 (329 kaleratze 2019an eta 220 2020an). 
Kontuan izan behar da 2020an epaitegiak geldirik egon zirela hilabe-
te batzuetan. Horregatik, 2020tik 2021era bitartean, etxegabetzeek 
berriro egin zuten gora, % 12,3 hain zuzen, eta 2021ean 247 kaleratze 
izan ziren.

Fenomeno hori hobeki ulertzeko beste kontu garrantzitsu bat da hi-
potekekin lotutako etxegabetzeen eta alokairua ez ordaintzeagati-
koen arteko aldea. Prozedura motaren arabera banatutako datuak 
2013tik aurrera bakarrik daude eskuragarri, eta joera argi bat ikus 
daiteke: etxegabetze gehien egon diren eta horiek oihartzun media-

Azken urteotako datuak

tiko handiena izan duten urteak bat datoz hipoteka-betearazpenen 
gorakadarekin; horiek azken urteetan nabarmen jaitsi dira. Alokairua 
ez ordaintzeagatiko etxegabetzeek, aldiz, ez dute hainbesteko go-
rabeherarik izan, eta horiek dira gaur egun bide judizialetik agintzen 
diren etxegabetzeen gehiengoa (hain zuzen hipoteka-betearazpenak 
biderkatu ziren urteak baino lehen gertatzen zen bezala). Honako 
grafiko honek, Espainiako Estatuan 2001 eta 2016 artean hasitako 
errentamendu-prozesuen (alokairua ez ordaintzeagatiko prozesu ju-
dizialak) eta hipoteka-betearazpenen bilakaera ikus daiteke1:

1 Aintzat hartzeko modukoa da abiarazitako prozesu guztiek ez dutela zertan 
etxegabetzea ekarri.

Azken urteotako datuak

Nafarroaren kasuan, 2013az geroztik (datu zehatzagoak ditugunetik 
aurrera, alegia) etxegabetze gehien izan dituen urtea erreferentziat-
zat hartzekotan, hau da, 2015. urtea (442 kaleratze), ikus daiteke 
etxegabetze horietatik 191 hipoteka-betearazteko prozesuen ondorio 
izan zirela, eta 240 errentamendu-prozesuen ondorio (gainerako 11ak 
«beste arrazoi» batzuen ondorio dira, BJKNren arabera). Hau da, guz-
tizkoaren % 43,2 hipotekengatik izan zen, eta % 54,3 alokairuengatik. 
2021ean, aldiz, zenbatutako 247 kaleratzeetatik 35 baino ez ziren 
hipoteka-betearazteko prozesuengatik izan (% 14,2), eta 201 erren-
tamendu-prozesuengatik (% 81,4). Beraz, 2015etik, ofizialki konta-
bilizatutako etxegabetzeen artean, hipotekarekin lotutakoak % 81,7 
jaitsi dira, eta alokairuarekin lotutakoak, berriz, % 16,2 soilik.

Horri dagokionez, alokairutik eratorritako etxegabetzeei buruzko datu 
bat nabarmentzea merezi du. Espainiako Estatuko alokairu-parkeko 
etxegabetze-prozesuen tasa (hau da, alokairuko etxebizitza guztien 
artean etxegabetze-prozesuak martxan zituzten etxebizitzen ehu-
nekoa) 2008ko krisia hasi aurretik % 10etik gertu zegoen bitartean, 
hipoteka-betearazpenen gorakadarekin tasa hori jaisten joan zen, eta 
2014-2016 hirurtekoan % 6 ingurukoa izan zen (Colectivo Ioé, 2018). 
Badirudi horrek adierazten duela alokairuko etxebizitzetan bizi diren 
biztanleen sektoreak, tradizioz familia pobreenek2, batez besteko 
egoera ekonomikoa hobetu zuela, alokairu-erregimena klase ertaine-
tatik zetozen sektoreetara zabalduz joan zen heinean, haientzat hipo-
tekena gero eta aukera biderazinagoa baitzen.

Horrek guztiak baieztapen batera garamatza: etxegabetzeen ga-
rrantzi mediatikoak bat egiten du gizartearen sektore askok haien 

2 Ezin aipatu gabe utzi XXI. mendeko hasieran Espainiako Estatuko familien % 
80k baino gehiagok jabetza peko etxebizitza bat zutela, Europar Batasuneko 
ehunekorik handiena, alegia. 2008ko krisiak eztanda egin zuenetik, aldiz, 
ehuneko hori jaitsi da, alokairu-erregimenaren mesedetan.

Azken urteotako datuak



Nafarroako etxegabetzei buruzko diagnostikoa

ondasun higiezinak arriskuan zituzten urteekin; hau da, Espainiako 
Estatuko «jabeen gizarte» bereziak (horren gainean finkatu ziren 
hazkunde ekonomikoaren azken ziklo handian klase ertainak eta bake 
soziala), bere zimenduak arriskuan ikusi zituenean. Hipoteka-betea-
razpenen beherakadak etxegabetzeen problematikaren arreta me-
diatikoa askoz txikiagoa izatea ekarri du.

Alokairuagatiko etxegabetzeak, berriz, 2008ko krisiaren aurreko 
urteetan eta gaur egun protagonista izan direnak, problematika-
ren baitako arazo ahaztuak dira. Beste era batera esanda, proleta-
rioei gehien eragiten dien problematika honek eragin sozial askoz 
ere handiagoa izan zuen jabetza higiezinengan eragina izan zuenean, 
Espainiako Estatuko klase ertainen funtsezko zutabeetako bat. Ho-
rien oihartzuna gero eta txikiagoa izan da, problematika hau berriz 
ere gizarteko sektore proletarizatuenetara mugatzen ari baita gero 
eta neurri handiagoan. Are gehiago, ezin dugu albo batera utzi etxe-
gabetzeen problematikan klase ertainak jokatzen duen papera, hain 
zuzen ere jabe txikiek baitute alokairu-merkatuan nagusitasuna. Argi 
adieraztearren: klase ertainak ere etxegabetzen du.

Azken urteotako datuak

Etxegabetzeak gaur 
egungo testuinguruan

A zaldutako guztiagatik, etxegabetzeen arazoa ulertzeko zentzu-
gabea litzateke datu ofizialetara mugatzea. Horiek joera esan-

guratsu batzuk behatzeko balio digute, baina ez dira nahiko. Arazo 
guztiak bezala, behar bezala testuinguratu behar dira.

Lehenik eta behin, azken urteotan larriagotu egin den krisi-garaian 
gaude, eta biztanleriaren gero eta sektore gehiago ari dira pixkanaka 
pobretzen. Horren erakusgarri da bizitzaren garestitze orokorra, 
azken aldian larritasun nabarmena hartu duena. Fenomeno hori ter-
mino orokorretan kokatzeko, nahikoa da Espainiako Estatuko mar-
txoko inflazio tasa % 9,8an kokatu dela ikustea, 1985az geroztik izan 
den maximo historikoa. Etxebizitzari dagokionez, azpimarratu behar 
da salerosketek eta, batez ere, alokairuek urteak daramatzatela gares-
titzen. Nafarroako datuak kezkagarriak dira:

 • Alokairuaren prezioa % 40 inguru igo da azken 5 urteotan3

 • Etxebizitzen salerosketa-prezioa % 2,8 igo zen 2021ean, eta 7 
urtez jarraian egin du gora4.

3 https://www.noticiasdenavarra.com/economia/2022/03/08/alquiler-vi-
vienda-sube-40-navarros/1236889.html
4 https://www.berria.eus/albisteak/210586/etxebizitzak-2-baino-gehia-
go-garestitu-ziren-2021ean-hego-euskal-herrian.htm

Etxegabetzeak gaur egungo testuinguruan

https://www.noticiasdenavarra.com/economia/2022/03/08/alquiler-vivienda-sube-40-navarros/1236889.html
https://www.noticiasdenavarra.com/economia/2022/03/08/alquiler-vivienda-sube-40-navarros/1236889.html
https://www.berria.eus/albisteak/210586/etxebizitzak-2-baino-gehiago-garestitu-ziren-2021ean-hego-euskal-herrian.htm
https://www.berria.eus/albisteak/210586/etxebizitzak-2-baino-gehiago-garestitu-ziren-2021ean-hego-euskal-herrian.htm

Gaur egun bizi dugun inflazio altuaren eragin handiena etxeko gas-
tuetan zentratzen da, argiaren zein gasaren fakturak maximo histori-
koetan baitaude. Bien bitartean, erregaiek ere inoiz izandako preziorik 
altuenak erdietsi dituzte, eta elikagaien prezioa nabarmen igo da. No-
lanahi ere, diru-sarrerak (soldatak, pentsioak eta bestelako presta-
zioak) ez dira ia igo; beraz, inflazioaren bidez langile-klasearen soldata 
errealak jaitsi egin direla egiazta daiteke. Hau da, gure erosteko ahal-
mena jaitsi da. Horren guztiaren ondorioz, gero eta jende gehiago-
rentzat ari da zailtzen etxebizitzako gastuei aurre egin ahal izatea, 
eta, beraz, areagotu egiten da etxegabetze bat bide judizialetik edo 
estrajudizialetik edukitzeko arriskua, edo, besterik gabe, ordaindu 
ezin izateagatik etxebizitza utzi behar izatekoa.

Krisi-egoera honetan, komeni da Espainiako Estatuko Gobernuak 
hartutako neurrien izaerari erreparatzea. Pandemia hasi zenetik, ba-
bes sozial ospetsua jarri zuten martxan, eta etxebizitzaren esparruan, 
etxegabetzeen aurkako lege gisa iragarritako zenbait dekretu ezart-
zen joan dira. Iruñerriko Kontseilu Sozialistak orduan ohartarazi zuen 
dekretu horiek apurrak baino ez zirela, miseria gorakor baten testuin-
guruan bake sozialari eustea bilatzen zutenak, arazoa atzeratuta eta 
zorpetzean sakonduta: administrazio publikoaren zorpetzea batetik, 
eta norbanako zein bizikidetza-unitateena bestetik5. Are gehiago, 
denborak erakutsi du neurri horiek (horietako batzuk gaur egun in-
darrean daude oraindik, datorren irailaren 30era arte) ez direla era-
ginkorrak izan bide judizialeko etxegabetzeei aurre egiteko, arestian 
azaldutako datuetan ikus daitekeenez, dekretu horien irizpide eta tra-
ba burokratikoek babesik gabe uzten baitute jende asko.

Kontuan izan behar da neurriok ez direla Estatu mailan «pertsona 
zaurgarrien etxegabetzeak etetea»ri buruz hitz egiten duten lehenak 

⁵ https://www.argia.eus/albistea/gaurko-apurrak-biharko-miseriak 

Etxegabetzeak gaur egungo testuinguruan

https://www.argia.eus/albistea/gaurko-apurrak-biharko-miseriak

izan (1/2013 Legeak eta 7/2019 Errege Dekretuak, adibidez, antzeko 
neurriak jasotzen dituzte), nahiz eta pandemia hasi zenetik hartutako 
neurriak ezohiko propaganda triunfalistaz inguraturik egon diren6. 
Erakunde burgesek ohituta gaituzten fartsaren ildo beretik, 2015ean 
Iruñeko Udalak bere burua «etxegabetzerik gabeko hiri» izenda-
tu zuen, eta horrek ez ditu ordutik egindako ehunka etxegabetzeak 
eragotzi. Etorkizuneko lege-aldaketei dagokienez (Nafarroako etxe-
bizitza legea eta Estatuko Etxebizitza Legea), itxura guztien arabera, 
etxegabetzeen arloko neurriak antzera idatziko dira (etxegabetzeak 
etetea «zaurgarritasunezko» kasu zehatz batzuetan), eta, beraz, ez 
dirudi bide horrek konponbiderik ekarriko dionik problematika honi, 
bere zentzu zabalean behintzat.

Etxebizitza faltarekin zerikusia duten beste alderdi esanguratsu batzuk 
lagungarriak izan daitezke Nafarroako etxegabetzeen koadroa osat-
zeko. Alde batetik, etxebizitzarik gabeko pertsonen errealitatea dugu. 
Nafarroan kalean bizi diren pertsonei buruzko datu zehatzak lortzea 
zaila da, baina hainbat erakunderen arabera, iaz Iruñean 40 pertsona 
inguruk lo egiten zuten zubipean, eraikin abandonatuetan edo kutxa-
zainetan, eta 2021eko maiatzean etxerik gabeko hiru pertsona hil ziren 
Nafarroan etxebizitza gabeziarekin lotutako arrazoiengatik7. Etxerik 
gabeko pertsonen heriotzak etxebizitza esparruan gertatzen den bio-
lentzia kapitalistaren adierazpenik gordinena dira, eta urtero egoten 
da kasuren bat. Horrekin lotuta, ezin aipatu gabe utzi etxegabeen kri-
minalizazioan eta jazarpenean kapitalaren figura diziplinario gisara 
jokatzen dutenak. Horren adibide garbia da duela gutxi Iruñeko Alde 

6 https://www.berria.eus/paperekoa/1896/014/001/2021-08-25/no-
ra-garamatzate-zuen-apurrek.htm
7 https://www.noticiasdenavarra.com/actualidad/sociedad/2021/06/06/
vivir-calle-pandemia-coronavirus-pamplona/1152791.html

Zaharrean pertsona talde batek etxegabe bat jipoitu zuenekoa8. 

Beste datu esanguratsu bat da 2019 urtean 1.935 pertsonari eman zit-
zaiela arreta Iruñeko Udalaren Etxerik Gabeko Pertsonen Arretarako 
Zerbitzuaren programen bidez, eta kaleko arretaren programaren 
kasuan, zehazki, 2016tik 2019ra artatutako pertsonen kopurua % 46 
igo zela9. Era berean, infraetxebizitzak eta jende-pilaketak fenomeno 
honekin lotuta daude, biztanleriaren sektore zabalek kalitatezko etxe-
bizitzarako duten sarbide eza adierazten baitute.

Era berean, etxebizitza batetik joan nahi izatea (emantzipatu nahi iza-
teagatik, etxea baldintza txarretan dagoelako, bizikidetza egoera jasa-
nezina delako, edo beste arrazoiengatik10) eta ezin izatea oharkabean 

8 https://gedar.eus/aktualitatea/pertsona-etxegabe-bat-jipoitu-dute-irunean/ 
9 Fundación Xilema y Ayuntamiento de Pamplona (2021). Bajo un cielo 
abierto. Boletín del Observatorio del fenómeno del sinhogarismo en Pam-
plona 2021.
10 Honek bikoteen kasuan, banatzea oztopatzen du, eta tratu txarren kasuan, 
egoera okertu dezake.

1.935 pertsonari eman 
zitzaien arreta Iruñeko Uda-
laren Etxerik Gabeko Pertso-
nen Arretarako Zerbitzuaren 
programen bidez.

Nafarroan 30 urtetik beherakoen 
% 13,8 soilik bizi dira emantzipa-
tuta.

1.935
pertsona

13,8 %
pertsona

pasatzen den fenomenoa da, baina egiturazko arazo beraren parte da. 
Azken honekin lotutako datu esanguratsu bat da Nafarroan 30 urtetik 
beherakoen % 13,8 soilik bizi direla emantzipatuta11.

Etxegabetzeen problematika ezin da aipatutako gertakariengandik 
eta beste batzuengandik bereizita ulertu, zeinek, azken finean, pro-
letalgoak etxebizitzarako sarbidean izaten dituen oztopoekin harre-
mana duten. Etxegabetzeak, berez, egiturazko egoera honen ondorio 
besterik ez dira; beharbada haren adierazpen ikusgarrienetako bat. 
Azkenik, nabarmentzekoa da langile klaseko sektore kolpatuenek 
problematika hau era bortitzagoan pairatzen dutela. Hau oso agerikoa 
da atzerritar jatorriko biztanleen kasuan, etxebizitzarako sarbidean 
oztopo handiagoak izaten dituzte eta. Horri gehitu behar zaio etxe-
bizitza ez izateak (eta ez soilik hori, bizitokia dela frogatzen duen le-
gezko kontratu bat behar baita) traba ugari dakartzala erroldatzerako 
orduan, eta erroldak berebiziko garrantzia du atzerritar jatorriko pert-
sonentzat, beharrezkoa baita zerbitzu eta prestazio ugaritara sarbidea 
izateko

11 https://www.noticiasdenavarra.com/actualidad/sociedad/2022/03/01/
navarra-parlamento-insta-gobierno-foral/1234517.html 

Ondorioak

O rain arte aurkeztutakoa ikusita, nabarmentzeko modukoak dira 
etxegabeetzen datuen hutsuneak: ez dira etxegabetze estraju-

dizialak kontuan hartzen, ezta beharragatik areagotzen ari diren oku-
pazio kasuengatikoak, egoera puntual batzuetan salbu. Era berean, 
kontratuak agortzearekin, alokairua igotzearekin edo bestelakoekin 
lotuta dauden etxegabetze ikusezinak edo isilpeko etxegabetzeak ere 
ez dira aintzat hartzen. Horregatik, etxebizitzak beste lokal zein finke-
tatik ez direla bereizten ere kontutan hartuta, ondoriozta dezakegu 
BJKNren eta EINen datuek etxegabetzeen arazo errealaren larrita-
suna ezkutatzen laguntzen dutela.

Era berean, Nafarroan, aipatutako iturrien arabera, 2008-2019 al-
dian ia eguneko etxegabetze bat gertatu zen. 2020an datuek behera 
egin zuten arren, hein batean pandemiak eraginda epaitegien jarduna 
bertan behera geratu zelako, berriz ere gora egin dute. Etxegabetze 
horien gehiengoa, hau da, proletalgoak gehien pairatzen dituenak, 
alokairua ez ordaintzeagatik dira. Alabaina, ez dute hipoteka-be-
tearazpenekin lotutako etxegabetzeek izan zuten jarraipen mediati-
koa eduki. Horiek klase ertainaren jabetzarekin harremana dute, eta 
ezinbestekoak dira Espainiako Estatuaren oreka sozialerako. Adibide 
argigarria da, politika gehienak nori zuzentzen zaizkion eta kanpoan 
nor utzi ohi duten irudikatzen baitu.

Etxebizitzaren problematikak izan dezakeen garapenari helduta, 
inflazioak, langile klasearen soldata errealean eragin duen jaitsie-
rarekin, arriskuan jar lezake etxebizitza ordaintzeko aukera, eta 
areagotu litzake etxegabetze judizial, estrajudizial edo ikusezinak 

Ondorioak

gertatzeko aukerak. Horren aurrean, gobernuak berriki onartutako 
neurriek, hala nola «babes sozialak», oso muga argiak erakusten di-
tuzte: arazoa atzeratzen dute, zorpetze handiagoaren kontura, eta 
pertsona asko kanpoan uzten dituzte oztopo burokratikoak direla me-
dio. Kontuan hartuta neurri horien funtzioa batez ere bake soziala dela 
(alderdi politikoentzako auto-propagandaz gain), eta ez, aldiz, arazo 
larri bat konpontzea, aurreikustekoa da hurrengoek ere antzeko mu-
gak izango dituztela.

Hala eta guztiz ere, etxegabetzeak gizarte kapitalistaren egiturazko 
arazoa dira, nahiz eta arazo hori ez den soilik etxegabetze-prozedure-
tara mugatzen, adierazpen zehatz hori fenomeno zabalago baten par-
te baita: behar bezalako etxebizitza bat ezin izatearen etengabeko 
mehatxua. Bizi duguna bezalako krisi testuinguruetan, mehatxu hori 
larriagotu egiten da, biztanleriaren gero eta sektore gehiagorentzat 
ezinezkoa baita etxebizitza batek dakartzan gastuei aurre egitea. Gure 
ustez, beraz, egiturazko mehatxu hori ez da existitzen pertsona bat 
etxetik kaleratzen dutenean bakarrik; proletalgoaren desjabetu kon-
dizioarekin zerikusia du, eta orokortutako zerbait da.

Horrenbestez, etxegabetze bakoitzean, edozein motatakoa izanik ere, 
proletario guztion aurkako erasoa burutzen da, oroitarazten baitigu 
kalitatezko etxebizitza ez dagoela inorentzat bermatuta gizarte 
kapitalistan. Ildo beretik, garrantzitsua da etxegabetzeetan inplika-
tutako agenteak seinalatzea: norbanako jabeetatik hasi eta enpresa 
(enpresa txikiak, eraikuntzako eta higiezinetako enpresa handiak, 
etab.), banku, putre-funts eta erakunde publikoetara (izan etxegabet-
zea burutzen dutelako, izan etxegabetzeak eragozten ez dituztelako 
eta bizitoki-alternatibarik bermatzen ez dutelako). Gauzak horrela, 
erakunde burgesak miseria kudeatzera mugatzen dira, horrekin amai-
tu beharrean; horregatik ez dute egiazko gaitasunik etxegabetzeen 
auziari aurre egiteko, ezta, oro har, etxebizitzarenari ere.

Ondorioak

Etxebizitzak merkantzia izateari 
uzten dionean, zentzu zabalean 
hura eskuratzeko soldataren 
menpe egoteari uzten dionean, 
orduan bakarrik izango da benetan 
unibertsala.

Etxegabetzeen fenomenoari aurre egiteko, auzia salatzearekin batera 
haren egiturazko kausak azpimarratuko dituzten tresna eraginkorrak 
jarri behar ditugu martxan. Orain arte pilatutako esperientziak ga-
rrantzitsuak dira, eta etxebizitzaren aldeko borrokez ikasteko ez ezik, 
baditugu muga batzuk gainditzeko gako izan daitezkeen ekarpenak 
ere. Lehenik eta behin, begirada kasu konkretuez harago jarri behar 
dugu; horretarako, ezinbestekoa da arazoa erreproduzitzen duten  
kausak seinalatzea, kasu guztiek hori baitute komunean. Bigarrenik, 
etxegabetzeen aurrean erresistentzia egitea baliagarria eta beha-
rrezkoa den arren, geure gaitasunak beti izanen dira mugatuak, eta 
behin-behineko irtenbide partzialak besterik ezinen ditugu eskaini. 
Beste era batera esanda, kapitalismoa da arazoaren sorburua, eta ber-
tara jo behar dugu etxebizitzaren inguruko arazoekin errotik amaitze-
ko. Horregatik, gure iritziz, jardunbide honek ezin du berezko helburu 
izan, hau da doan funtzionalitatea ezartzen diogu: prozesu politiko in-
tegral bat elikatzea, gizartea bere osotasunean zalantzan jarriko due-
na, eta ez bakarrik bere adierazpen zehatz krudelenak.

Zehazki, haratzako urrats modura, etxegabetze baten aurkako bo-
rroka orok etxebizitza doakoa, unibertsala eta kalitatezkoa jomuga 

Ondorioak

duen perspektiba estrategikoa eduki behar du. Doakoa, etekin kapita-
listaren kalterakoa eta etxebizitzak merkantzia izateari utz diezaion; 
unibertsala, pertsona guztiok behar dugulako etxebizitza bat; eta, 
azkenik, kalitatezkoa norbanakoaren gizarte-maila edonolakoa iza-
nik ere, haren ongizatea bermatuko duena. Ezin ditugu hiru elementu 
horiek bereiz ulertu, banaezina den unitate bat osatzen dute eta.

Kapitalismoak doako etxebizitza bat eskaini ahal izango baligu (ger-
tagaitza, egia esan, gaur egun ez baita horren aldeko interesik ikus-
ten), itxuraz unibertsala litzatekeen sarbide batekin, gure zeharkako 
soldataren bidez ordainduko litzateke; hau da, administrazio publi-
koak finantzatutako prestazio edo zerbitzu gisa, hezkuntzarekin edo 
osasun publikoarekin gertatzen den bezala. Kontuan hartuta gaur 
egun burgesiak etekinak handitzeko duen beharrari aurre egiteko 
gaitasuna duen indar politiko proletario gabezia, Estatuak ordain-
dutako etxebizitzak ekarriko lukeen zeharkako soldataren igoera 
beste kostu batzuen murrizketarekin konpentsatuko litzateke. 
Horren adibide izan daitezke gure diru-sarreren zati bat murriztea 
edo zerbitzu publikoetan murriztea, hots, alde batetik ematen digu-
tena beste batetik kentzen digute. Ez hori bakarrik, gizarte kapitalis-
tan lehiak eta gero eta gehiago metatzeko beharrak agintzen duten 
heinean, eta ondasunak eskuratzeko aukera erosteko ahalmenaren 
araberakoa den heinean, proletarioek lor ditzaketen etxebizitzen 
kalitatea oso txarra izango litzateke burgesiarenekin alderatuta. 
Hau da, kalitateak markatuko luke etxebizitza eskuratzeko desber-
dintasuna.

Ondorioz, etxebizitzak merkantzia izateari uzten dionean, zent-
zu zabalean hura eskuratzeko soldataren menpe egoteari uzten 
dionean, orduan bakarrik izango da benetan unibertsala. Ez dugu 
merkatu kapitalistarako sarbide berdina aldarrikatu behar, baizik 
eta bizi-baldintzetarako sarbide berdina bermatzeko borrokatu. 
Horregatik diogu ezin dela problematika partzial bat (kasu hone-

Ondorioak

tan etxebizitzarena) gainerakoetatik bereizita konpondu, ez bada 
multzo baten zati gisa hartuta, hau da, eskala sozialean.

Beraz, benetan doakoa, unibertsala eta kalitatezkoa den etxebizit-
za baten proposamena gauzaezina da kapitalismoaren barruan, 
proposamen hori ez baita birbanaketan oinarritzen, irabazi ka-
pitalistaren desjabetzean baizik. Kapitalismoak giza premia hori 
gauzatzea eragozten badu, gizarte kapitalista gainditzera garamatza 
ezinbestean; bide honetan, ez dago bidezidorrik. Aldarrikapen horrek 
klase-gizartea eta esplotazio eta zapalkuntza mota guztiak desagerra-
razteko beharrera garamatza. Azken batean, klase-boterea indepen-
dentea eraiki behar dugu, arazo horiekin behingoz amaitzeko berme 
bakar gisa. Gure ustez, ikuspegi horrekin ekin behar diegu hainbat 
eremutako borrokei, etxegabetzeen auziaren aurkako borroka barne.

Ezin da problematika partzial bat 
(kasu honetan etxebizitzarena) 
gainerakoetatik bereizita konpondu, 
ez bada multzo baten zati gisa hartuta, 
hau da, eskala sozialean.

